
Til þess sem málið varðar 
 
Ábendingar um aðgengi að hleðslustöðvum fyrir rafbíla.   
 
 
Rafbílavæðingin gengur gríðarlega hratt og hleðslustöðvar spretta upp eins og gorkúlur. Það hefur valdið 
því að ekki er alltaf hugað nægilega vel að aðgengi hreyfihamlaðs fólks að stöðvunum. Það er alltaf betra 
og ódýrara að setja hlutina rétt upp í byrjun en að þurfa að lagfæra þá síðar. 
 
Málefnahópur ÖBÍ um aðgengi hefur því tekið saman nokkrar ráðleggingar handa ykkur sem berið ábyrgð 
á uppsetningu hleðslustöðva fyrir rafbíla um hvað hafa þarf í huga til að hreyfihamlað fólk geti hlaðið bílana 
sína. 
 
Aðgengi hreyfihamlaðs fólks verður að vera sem best að ÖLLUM hleðslustöðvum. Fatlað fólk notar ekki 
aðeins bílastæði hreyfihamlaðra. Margir geta notað almenn stæði, ekki síst þau sem eru rúm. 
Hraðhleðslustöðvar þurfa einnig að vera aðgengilegar. 
 
Gott viðmið við uppsetningu hleðslustöðva og greiðsluvéla er að þær séu í seilingarfjarlægð fyrir sitjandi 
einstakling og að umferðarleiðin sé greið að og frá bílastæði. 
 

Helstu atriði sem huga þarf að við uppsetningu stöðvanna: 
 
 

Seilingarfjarlægð 
Til þess að geta hlaðið rafbíl, þurfa notendur bæði að ná í hleðsluhandfangið /innstunguna og komast að 
greiðsluvélinni til að greiða fyrir þjónustuna. Þess vegna þarf að huga að því að allir notendur, þar með talið 
fólk í hjólastólum, nái á þessa tvo staði. 

 

Algengt er að hleðslustöðvar séu 
settar upp á einhvers konar palla en 
ekki verður séð að það sé 
nauðsynlegt eins og sést vel á 
myndinni til hliðar. Ef ástæða er talin 
til að tryggja árekstrarvörn fyrir 
stöðvarnar er vænlegast að staðsetja 
stólpa til hliðar eða utan við 
stöðvarnar sem á að vera hægt að 
koma þannig fyrir að þeir hindri ekki 
aðgengi að hleðsluhandfangi eða 
greiðsluvél. Besta útfærslan er hins 
vegar að hafa sem fæstar hindranir í 
umhverfi stöðvanna. 

Ef hleðslustöðin þarf að vera uppi á palli, verður hleðsluhandfangið og greiðsluvélin að vera  
fremst á pallinum. Hleðsluhandfang og greiðslurauf/takkaborð mega ekki vera hærra yfir yfirborði en 110 
cm, svo að sitjandi manneskja geti náð til þeirra, sbr. viðmið á bls. 49 í riti Vegagerðarinnar: „Hönnun fyrir 
alla – Algild hönnun utandyra.“[1]. Þetta á einnig við um upphengdar rafhleðslustöðvar, s.s. í 
bílastæðakjöllurum.  

Næsta mynd sýnir hleðslustöð 
sem er ekki alslæm, því sitjandi 
manneskja getur með góðum 
vilja teygt sig í 
hleðsluhandfangið, en vonlaust 
er fyrir hana að borga fyrir 
rafmagnið, af því að 
greiðsluvélin hefur verið sett svo 
innarlega á pallinn. 
 

 

Umferðarleiðir 
 
Huga verður að greiðu aðgengi að hleðslustöðvum. Ekki staðsetja þær á möl, ekki setja upp óþarfa 
hindranir og ef ástæða þykir til að setja þær upp á gangstétt eða pall verður umferðarleið hreyfihamlaðra að 
þeim að vera greið frá bílastæði.  
 
Fyrir framan rafhleðslustöðvar og greiðsluvélar þarf að vera a.m.k. 130 cm snúningsrými, sem er 
lágmarkssnúningsflötur fyrir einstakling í hjólastól. Bil milli árekstrarvarnarstólpa verður að vera a.m.k. 90 
cm.  
 
Bílastæði eiga ekki að vera í halla. Það skapar mikla hættu fyrir fólk sem er óstöðugt á fótunum og fólk sem 
notar hjálpartæki getur misst þau frá sér.  
 
Rafhleðslustöðvar mega ekki hindra aðgengi hreyfihamlaðs fólks, sem þarf 90 cm til að komast leiðar 
sinnar. Því miður eru of mörg dæmi um að gönguleiðir séu tepptar.[2] 
 
 

Samtal 
Málefnahópi ÖBÍ um aðgengi er mjög umhugað um að rafbílavæðing landsmanna gangi hratt og vel fyrir 
alla landsmenn. Ábendingarnar að ofan eru ekki tæmandi en við veitum gjarnan frekari ráðleggingar um 
uppsetningu rafhleðslustöðva.   
 
 
Ekkert um okkur án okkar! 
 
F.h málefnahóps ÖBÍ um aðgengi,   
 
 
 
 
 
 
Ingveldur Jónsdóttir, formaður 
 

 

 
 

Stefán Vilbergsson, verkefnastjóri 

 
[1] 
https://www.vegagerdin.is/vefur2.nsf/Files/honnun_f_alla_algid_honnun/$file/H%C3%B6nnun_fyrir_alla_
Algild_h%C3%B6nnun_utandyra_Handb%C3%B3k%20(ID%20103788).pdf 

2 https://www.mbl.is/frettir/innlent/2021/01/25/hledslustaurar_a_midri_gangstett 

